ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

ՈՐՈՇՈՒՄ

______________ 2011 թվականի  N              -Ն
ԱՐՏԱԿԱՐԳ ԻՐԱՎԻՃԱԿՆԵՐԻ ՀԵՏԵՎԱՆՔՈՎ ՖԻԶԻԿԱԿԱՆ ԵՎ ԻՐԱՎԱԲԱՆԱԿԱՆ ԱՆՁԱՆՑ ՊԱՏՃԱՌՎԱԾ ՎՆԱՍԻ ԳՆԱՀԱՏՄԱՆ ԿԱՐԳԸ  ՀԱՍՏԱՏԵԼՈՒ ՄԱՍԻՆ
-------------------------

Հիմք ընդունելով <<Արտակարգ իրավիճակներում բնակչության պաշտպանության մասին>> Հայաստանի Հանրապետության օրենքի 12-րդ հոդվածի զ) կետը` Հայաստանի Հանրապետության կառավարությունը որոշում է.
1. Հաստատել արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը` համաձայն հավելվածի:
2. Հայաստանի Հանրապետության արտակարգ իրավիճակների նախարարին` սույն որոշումն ուժի մեջ մտնելուց հետո եռամսյա ժամկետում Հայաստանի Հանրապետության վարչապետի հաստատմանը ներկայացնել արտակարգ իրավիճակների հետևանքով ֆիզիկական և իրավաբանական անձանց վնասի գնահատման հանրապետական հանձնաժողովի անհատական կազմը և աշխատակարգը:
3. Հանձնարարել Հայաստանի Հանրապետության մարզպետներին և առաջարկել Երևանի քաղաքապետին` սույն որոշումն ուժի մեջ մտնելուց հետո եռամսյա ժամկետում իրականացնել արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման հանձնաժողովների ստեղծման գործընթացը և ապահովել համապատասխան հանձնաժողովների անհատական կազմերի և աշխատակարգերի հաստատումը:
4. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
ՀՀ արտակարգ իրավիճակների նախարար` 

Ա.Երիցյան
Հավելված 
ՀՀ կառավարության 2011 թվականի

                                                          ____________ N ____ -Ն որոշման

ԿԱՐԳ

ԱՐՏԱԿԱՐԳ ԻՐԱՎԻՃԱԿՆԵՐԻ ՀԵՏԵՎԱՆՔՈՎ ՖԻԶԻԿԱԿԱՆ ԵՎ ԻՐԱՎԱԲԱՆԱԿԱՆ ԱՆՁԱՆՑ ՊԱՏՃԱՌՎԱԾ  ՎՆԱՍԻ ԳՆԱՀԱՏՄԱՆ  

1. Սույն կարգով սահմանվում է արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման աշխատանքների կազմակերպումը:
2. Արտակարգ իրավիճակների հետևանքով պատճառված ֆիզիկական և իրավաբանական անձանց վնասի գնահատման գործընթացը` կախված ընդգրկման տարածքից, հետևանքների բնույթից և նշանակությունից, կազմակերպվում է համապատասխանաբար Հայաստանի Հանրապետության վարչապետի, Հայաստանի Հանրապետության մարզպետների և համայնքների ղեկավարների որոշումներով ստեղծված և մշտական գործող հանձնաժողովների կողմից:
3. Գնահատման և հաշվառման են ենթակա արտակարգ իրավիճակների հետևանքով ֆիզիկական և իրավաբանական անձանց պատճառված  վնասները:
4. Արտակարգ իրավիճակների հետևանքով ֆիզիկական և իրավաբանական անձանց պատճառված վնասների հաշվառումն իրականացվում է դրանց առաջացման պատճառների ուսումնասիրման և վերացման, ինչպես նաև արտակարգ իրավիճակների ռիսկի նվազեցման ուղղությամբ միջոցներ ձեռնարկելու նպատակով:
5. Արտակարգ իրավիճակների հետևանքով ֆիզիկական և իրավաբանական անձանց պատճառված վնասների ընդհանուր հաշվառումն իրականացնում են Հայաստանի Հանրապետության արտակարգ իրավիճակների նախարարությունը, Հայաստանի Հանրապետության մարզպետարանները և տեղական ինքնակառավարման մարմինները, իսկ ըստ ուղղությունների` Հայաստանի Հանրապետության համապատասխան պետական կառավարման մարմինները:
6. Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման համար`
1) կազմվում է վնասված գույքի ցուցակը`  նշելով դրանց տեսակը, գտնվելու վայրն ու համառոտ բնութագիրը,
2) ուսումնասիրվում և գնահատվում է վնասված գույքի  վիճակը,
3) գնահատվում է գույքին պատճառված վնասի չափը:
7. Եթե արտակարգ իրավիճակների հետևանքով զոհվել  են մարդիկ կամ մարդկանց  առողջությանը պատճառվել է վնաս, ապա դեպքի մասին Հայաստանի Հանրապետության արտակարգ իրավիճակների  նախարարության Հայաստանի փրկարար ծառայության Երևանի և մարզային փրկարարական վարչություններից տեղեկատվությունը տրամադրվում է Հայաստանի Հանրապետության արտակարգ իրավիճակների և Հայաստանի Հանրապետության առողջապահության նախարարություններ` համապատասխան միջոցառումներ իրականացնելու նպատակով: 
8. Տեղեկատվությունը  ներառում է հետևյալը.
1) դեպքի օրը, ամիսը, տարեթիվը, ժամը և վայրը,
2) տուժողների ազգանունները, անունները, հայրանունները, նրանց ծննդյան օրը, ամիսը, տարեթիվը, բնակության և աշխատանքի վայրը,
3) դեպքի վայր մեկնած փրկարարական աշխատանքներ իրականացնող խմբի (անձանց) կազմը (անձնական տվյալները),
4) դեպքը բնութագրող այլ հանգամանքներ` իրավիճակը, եղանակային պայմանները և այլն:
9. Հայաստանի Հանրապետության տարածքում արտակարգ իրավիճակներից ֆիզիկական և իրավաբանական անձանց վնասի գնահատման նպատակով ստեղծվում են` 
1) հանրապետական (ստեղծվում է Հայաստանի Հանրապետության  վարչապետի որոշմամբ) հանձնաժողով,

2) մարզային (ստեղծվում են Հայաստանի Հանրապետության մարզպետների որոշումներով) հանձնաժողովներ,

3) համայնքային (ստեղծվում են Հայաստանի Հանրապետության համայնքների ղեկավարների որոշումներով) հանձնաժողովներ:
10. Հանրապետական, մարզային և համայնքային հանձնաժողովները գործում են հետևյալ ուղղություններով.
1) գյուղատնտեսությանը հասցված վնասների գնահատման,

2) բնակչության  գույքին  հասցված վնասների գնահատման,

3) ենթակառուցվածքներին հասցված վնասների գնահատման,

4) բժշկասանիտարական հնարավոր վնասների գնահատման:
11. Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման հանձնաժողովների կազմում` ըստ ուղղությունների ընդգրկվում են արտակարգ իրավիճակների, առողջապահության, գյուղատնտեսության, կապի և տրանսպորտի, քաղաքաշինության բնագավառի  մասնագետներ և մասնագիտացված կառույցների ներկայացուցիչներ, որոնք պետք է իրականացնեն ստեղծված իրավիճակի և հավանական վտանգների ուսումնասիրում, հաշվառում և գնահատում:
12. Հանձնաժողովների աստիճանակարգությունից ելնելով` համայնքային հանձնաժողովների կողմից կազմված ակտերը քննարկվում են մարզային հանձնաժողովում և  համաձայնեցված ակտերը ներկայացվում են հանրապետական հանձնաժողով: Արտակարգ իրավիճակների հետևանքով ֆիզիկական և իրավաբանական անձանց պատճառված վնասի վերաբերյալ վերջնական տեղեկատվությունն ամփոփում և հրապարակում է արտակարգ իրավիճակների հետևանքով պատճառված վնասի գնահատման հանրապետական հանձնաժողովը: 
Հ Ի Մ Ն Ա Վ Ո Ր ՈՒ Մ

<<Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին>> ՀՀ կառավարության որոշման նախագծի


1. Իրավական ակտի անհրաժեշտությունը(նպատակը)


 <<Արտակարգ իրավիճակների հետևանքով պատճառված վնասի գնահատման կարգը հաստատելու մասին>> Հայաստանի Հանրապետության կառավարության որոշման նախագծի ընդունումը բխում է <<Արտակարգ իրավիճակներում բնակչության պաշտպանության մասին>> Հայաստանի Հանրապետության օրենքի 12-րդ հոդվածի <<զ>> կետի և Հայաստանի Հանրապետության վարչապետի 2010 թվականի հուլիսի 26-ի N 588-Ա որոշմամբ հաստատված ցանկի 5-րդ կետի պահանջներից:

1.1 Կարգավորման հարաբերությունների ներկա վիճակը և առկա խնդիրները


Ներկա վիճակում արտակարգ իրավիճակների հետևանքով բնակչությանը պատճառված վնասի փոխհատուցումը կարգավորվում է Հայաստանի Հանրապետության կառավարության 1998 թվականի նոյեմբերի 19-ի <<Տարերային աղետների դեպքում պետական միջամտության քաղաքականության հայեցակարգի մասին>> թիվ 726 որոշմամբ:


Արտակարգ իրավիճակների հետևանքով բնակչությանը պատճառված վնասի գնահատման գործընթացի կանոնակարգումը կնպաստի տուժած բնակչությանը անհրաժեշտ օգնություն ցուցաբերելուն:

     1.2 Առկա խնդիրների առաջարկվող լուծումները


Արտակարգ իրավիճակների հետևանքով բնակչությանը պատճառված վնասի գնահատման կարգում կտրվեն լուծումներ օրենսդրորեն չկարգավորված խնդիրներին, հաշվի առնելով արտակարգ իրավիճակներ առաջացրած աղետը և դրա ծավալները, անհրաժեշտ է հստակեցնել աղետի դեպքում առաջին օգնության կազմակերպումը, վնասի հետագա փոխհատուցման ձևերը, ինչպես նաև հստակեցնել պետական աջակցությունը` միանվագ օգնություն անօթևան մնացած, վթարային կամ շահագործման համար վտանգավոր դարձած բնակարանների, մարդկային զոհեր ունեցած կամ հաշմանդամներ դարձած անդամներով ընտանիքներին: 

2. Կարգավորման առարկան 


Աղետի հետևանքով պատճառված վնասի գնահատում`  հասցված վնասի ֆինանսական կամ նյութական փոխհատուցման  նպատակով:


3. Իրավական ակտի կիրառման դեպքում ակնկալվող արդյունքը


Իրավական ակտի կիրառումը թույլ կտա կանոնակարգել արտակարգ իրավիճակների հետևանքով պատճառված վնասի գնահատման   գործընթացը:

ՏԵՂԵԿԱՆՔ

<<Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին>>  ՀՀ կառավարության որոշման նախագծի ընդունման կապակցությամբ ՀՀ պետական բյուջեում ծախսերի և եկամուտների էական 

ավելացման կամ նվազեցման վերաբերյալ

<<Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին>> ՀՀ կառավարության որոշման նախագծի ընդունմամբ ՀՀ պետական բյուջեում ծախսերի և եկամուտների էական ավելացում կամ նվազեցում չի նախատեսվում:

ՏԵՂԵԿԱՆՔ
<<Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին>> ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտության վերաբերյալ

<<Արտակարգ իրավիճակների հետևանքով ֆիզիկական և իրավաբանական անձանց պատճառված վնասի գնահատման կարգը հաստատելու մասին>> ՀՀ կառավարության որոշման նախագծի ընդունմամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:  










